
Il-Kumitat iltaqa' fil-Parlament, il-Belt Valletta, fl-4.37 p.m.





MINUTI

Il-Minuti ta’ laqgħa Nru 7, li saret fit-22 ta’ Frar 2023, ġew ikkonfermati.


SMIGĦ FIR-RIGWARD TAN-NOMINA TAS-SUR WAYNE GRIXTI GĦALL-ĦATRA TA’ CHAIRMAN TAL-BORD TAL-AWTORITÀ MALTIJA GĦALL-INNOVAZZJONI DIĠITALI

IĊ-CHAIRPERSON (Onor. Chris Agius): Illum il-Kumitat għandu quddiemu nomina waħda tas-Sur Wayne Grixti għall-kariga taċ-Chairperson tal-Bord tal-Malta Digital Innovation Authority (MDIA). Għalhekk insejjaħ lis-Sur Wayne Grixti sabiex jidħol fil-Kamra.

Is-Sur Wayne Grixti daħal fil-kamra tal-Kumitat. 

IĊ-CHAIRPERSON: Sur Wayne Grixti, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna lura. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, isiru pubbliċi. Ninfurmak ukoll li din il-laqgħa qiegħda tiġi streamed live fuq il-website tal-Parlament u eventwalment tiġi mxandra fuq it-TV Channel tal-Parlament. Nitolbok, Mr Grixti, jekk jogħġbok, biex tintroduċi lilek innifsek u tgħidilna ftit fuq l-esperjenzi tiegħek relatati ma’ din il-kariga.  

IS-SUR WAYNE GRIXTI: Wara nofsinhar it-tajjeb lil kulħadd Onorevoli.  Grazzi ta’ din l-opportunità u tal-opportunità wkoll li tajtuni biex inkun nista’ nispjega ruħi bil-miktub.  Jien Wayne Grixti, għandi 40 sena, miżżewweġ, għandi żewġ subien, wieħed se jagħlaq tmien snin u l-ieħor se jagħlaq erba’ snin. Bdejt il-kariga tiegħi bħala software developer mal-MITTS, li llum saret Malta Information Technology Agency (MITA). Meta kont l-Università bdejt work phase hemmhekk fis-software development dak iż-żmien mal-Kummissarrju tat-Taxxi Interni, VAT u Inland Revenue. Imbagħad minn hemmhekk imxejt għal fuq il-proġett tan-National Identity tal-ID cards. Il-MITA, fejn għamilt 17-il sena, kelli diversi rwoli mil-lat tekniku, mil-lat ta’ konsulenza u project management u hemmhekk bqajt tiela’ t-taraġ.   

Minn hemmhekk imbagħad ġejt appuntat bħala adviser fuq il-Blockchain Task Force fejn konna qegħdin nfasslu l-liġijiet biex tiġi fformata proprju l-Awtorità tal-Innovazzjoni Diġitali u l-Innovative Technology Arrangements Act. Meta ġiet mwaqqfa l-Awtorità applikajt u mbagħad ġejt magħżul biex inkun iċ-Chief Technology Officer (CTO) tal-Awtorità fejn għamilt sentejn. F’dak iż-żmien ukoll ġejt appuntat bħala Chairperson tal-Malta AI Task Force fejn fi żmien qasir b’tim b’saħħtu ħafna rnexxielna noħorġu bi strateġija għal Malta fejn tidħol l-intelliġenza artifiċjali li se teħodna issa sas-sena 2030, flimkien ma’ qafas fejn tidħol l-etika fil-kontest tal-AI ukoll. Wara l-MDIA bdejt ukoll bħala CTO mal-kumpanija nazzjonali tal-ajru l-Air Malta fejn għamilt sentejn u nofs u f’Ottubru li għadda ġejt appuntat bħala CEO tat-Tech.mt li hija public private partnership bejn il-Gvern u ċ-Chamber of Commerce. Tech.mt tikkumplimenta ħafna lill-Awtorità għax hemmhekk naraw li ngħinu u nissapportjaw n-negozju tat-teknoloġija f’Malta biex ikompli jikber kemm fuq livell lokali kif ukoll fuq livell internazzjonali. Bħala Tech.mt naħdmu u nikkollaboraw ħafna mhux biss mal-MDIA imma wkoll ma’ awtoritajiet u entitajiet oħrajn fis-settur pubbliku.

Mil-lat akkademiku għandi BSc in IT. Matul iż-żmien li għamilt il-MITA u fil-pożizzjonijiet l-oħra ħadt esperjenza teknika u maniġerjali u naħseb ukoll li rnexxieli nikseb reputazzjoni tajba kemm lokalment kif ukoll ma’ partners internazzjonali anke għaliex it-tasks li ġejt afdat bihom naħseb li wassalthom u wassalthom b’suċċess ukoll.   

IĊ-CHAIRPERSON: Grazzi, Sur Grixti tal-ispjegazzjoni dwar il-karriera tiegħek. Nistaqsi lill-Membri jekk hawnx mistoqsijiet supplimentari. L-Onor. Aquilina.

ONOR. KAROL AQUILINA: Grazzi, Sur Grixti talli ġejt u tad-disponibilità tiegħek li tattendi għal din is-sessjoni. Jien qrajt ir-risposti tiegħek u xtaqt ftit kjarifika mingħandek fuq ir-risposta għal mistoqsija Nru 8 biex ikollna ftit serħan il-moħħ f’dan il-Kumitat. Il-mistoqsija kienet: Tista’ tindika jekk fil-preżent għandekx xi attivitajiet kummerċjali? Tista’ tindika jekk dawn humiex se joħolqu konflitt ta’ interess f’każ li tiġi maħtur Chairperson tal-Bord tal-Awtorità Maltija għall-Innovazzjoni Diġitali? U inti weġibt li inti Kap Eżekuttiv tal-Fondazzjoni Tech.mt li hija PPP bejn il-Gvern u l-Kamra tal-Kummerċ, imma għedt ukoll li tagħti konsulenza privata mil-lat tekniku fuq bażi part-time. Int m’għedtilniex lil min tagħti konsulenza, min huma l-klijenti tiegħek. Tista’ forsi tikkjarifika ftit fuq dan il-punt u jekk jinqala’ l-każ li inti jkollok konflitt, tispjegalna x’azzjoni tieħu f’dak il-każ?

IS-SUR WAYNE GRIXTI: Grazzi, Onorevoli. Ovvjament mistoqsija leġittima u validissima. Iva, bħalissa, kif għedt, jien il-Kap Eżekuttiv ta’ Tech.mt u nara li dan ir-rwol jikkumplimenta ħafna r-rwol li qed jiġi propost li nieħu, però fil-ħin tiegħi, jiġifieri wara l-ħin, nagħmel desktop consultancy, jekk insejħulha hekk, dejjem mil-lat tekniku u ma nidħolx fuq il-kummerċjali proprju minħabba l-pożizzjoni li diġà għandi. Jekk inkun konfermat bħala Chairman iktar u iktar. Niddikjara, kif diġà ddikjarajt, li m’hemm l-ebda konflitt ta’ interess u jekk ikun hemm l-iċken ħsieb ta’ konflitt qed niddikjara hawnhekk li niddikjara dak il-konflitt. Qed nagħmel dan il-part-time ukoll għax jagħtini ċ-ċans biex nibqa’ aġġornat iktar mat-teknoloġija u allura nixtieq li nżommu. Nafu kemm it-teknoloġija tavvanza b’mod rapidu, nafu wkoll li fir-rwoli li għandi matul il-ġurnata ma tantx insib ħin biex nidħol f’dak il-livell allura dak inżommu biex inżomm ruħi aġġornat. Ix-xogħlijiet li jkolli jkunu relatati ma’ xi ħadd li għandu problema bħalissa, kif jista’ jsolviha bit-teknoloġija u x’jista’ jagħmel biex itejjeb u jibqa’ jimxi ’l quddiem bħala negozju. Jiġifieri fil-ħin liberu tiegħi nista’ nikkontribwixxi u fl-istess ħin ma niġix deskilled. Qisek għandek professur tal-mediċina li għandu rwol maniġerjali imma xorta jrid jibqa’ jipprattika għax inkella jitlef it-touch.

ONOR. KAROL AQUILINA: Jien m’iniex interessat inkun naf inti lil min tagħti konsulenza, imma tifhem ukoll li dan il-ġudizzju, jekk hemmx konflitt ta’ interess jew le, ma jistax ikun limitat għalik innifsek. Jiġifieri jekk ikolli nissuġerilek li minn żmien għal żmien tinforma lill-Bord u lill-Ministru b’dan ix-xogħol li tkun qed tagħmel inti ħalli wieħed ikun jista’ jagħmel assessment hu dwar jekk hemmx konflitt ta’ interess, tkun lest li tagħmel din il-ħaġa biex tevita sitwazzjoni fejn jinħoloq konflitt li forsi inti ma tarahx imma jkun ċar għal ħaddieħor?

IS-SUR WAYNE GRIXTI: Meta qed tgħid il-Bord, qed tirreferi għall-Bord tal-MDIA?

ONOR. KAROL AQUILINA: Niġbidlek l-attenzjoni li l-liġi li taħtha inti qed tiġi maħtur tipprovdi għal din is-sitwazzjoni u tipprovdi għas-sitwazzjoni fejn jekk hemm konflitt ta’ interess, dan jiġi cleared mill-Ministru u mill-Awtorità. Issa jien qed nissuġġerilek dan: Biex ma terfax ir-responsabbiltà waħdek u l-possibiltà li jkun hemm konflitt ta’ interess tiġi ċċarata mill-ewwel, ma jkunx aħjar li inti meta tibda fil-kariga telenka l-klijenti tiegħek min huma, tispjega x-xogħol li tagħmel, tinforma lill-Ministru u lill-Awtorità u tiġi cleared mill-ewwel?

IS-SUR WAYNE GRIXTI: Il-ħsieb li kelli kien proprju li mhux nagħmilha għalija biss imma għall-Bord kollu. Jiġifieri jekk niġi konfermat, fil-laqgħa li jmiss tal-Bord it-tielet punt fuq l-aġenda se jkun declaration of conflict of interest li jrid jittieħed mill-Membri kollha, inkluż jiena. Jiġifieri għall-mistoqsija tiegħek, iva, lest li nagħmilha kemm lill-Ministru u kif ukoll lill-Bord.

ONOR. KAROL AQUILINA: Jiġifieri qed nifhem li inti malli tibda fil-kariga se telenka l-klijenti tiegħek min huma lill-Ministru u lill-Bord u l-istess se titlob mill-Membri l-oħra tal-Bord. 

IS-SUR WAYNE GRIXTI: Iva.

ONOR. KAROL AQUILINA: Tajjeb. Prosit. Jien nagħmel din il-mistoqsija dejjem biex l-affarijiet ikunu ċari għal kulħadd: Hemm xi sitwazzjoni jew xi ċirkostanzi jew xi fatt li b’xi mod jista’ jimbarazza lilek, jimbarazza lill-Ministru li pproponiek, jimbarazza lil xi Membru tal-Kumitat jew lill-Awtorità? Hemm xi ħaġa li tħoss li għandek taqsam magħna u tiġbed l-attenzjoni dwarha li forsi tista’ toħloq problema? Issa ċ-ċans; jekk hemm din id-diffikultà għandha tiġi spjegata issa u nimxu minn hemmhekk.

IS-SUR WAYNE GRIXTI: Grazzi għall-mistoqsija. Le, ma naħsibx li hemm.

IĊ-CHAIRPERSON: Hemm aktar mistoqsijiet? L-Onor. Clayton Bartolo.

ONOR. CLAYTON BARTOLO: Grazzi, Mr Chairman. Sur Grixti xtaqtek telabora ftit, jekk għandek l-informazzjoni, fuq mistoqsija Nru 8. Ironikament qed nistaqsik jien ukoll fuq mistoqsija Nru 8 imma din id-darba min-naħa tal-Gvern. Fir-risposta għedtilna li se jkun hemm investiment sostanzjali f’sitt proġetti pilota. Fiex jikkonsistu dawn il-proġetti pilota tal-AI li qed jissemmew?

IS-SUR WAYNE GRIXTI: Grazzi tal-mistoqsija Onorevoli. Bħala parti mill-istrateġija tal-AI, tal-intelliġenza artifiċjali, kien hemm ikkontemplat sitt proġetti pilota. L-idea kienet li, biex nispjegaw lill-pubbliku hemm barra l-benefiċċji u r-riskji fl-istess ħin tat-teknoloġija, m’hemmx ħaġa aħjar milli xi ħadd qed jara proġett fil-lokalità tiegħu jew fuq bażi nazzjonali u jesperjenzah direttament biex dak li jkun jifhem u jagħmel dik il-connection. Jiġifieri wara li ġiet varata l-istrateġija l-Awtorità kellha r-rwol li timplimenta u, apparti azzjonijiet oħrajn li kien hemm fuq l-istrateġija ... Waħda minnhom kienet dawn is-sitt proġetti pilota li għaddejjin u l-qbil dwar min se jimplimentahom sar. Nista’ ngħid li hemm proġett fit-trasport, proġett tas-Servizz Pubbliku, proġetti fil-kura tas-saħħa, fl-edukazzjoni u fit-turiżmu.  

IĊ-CHAIRPERSON: Iktar mistoqsijiet? Jidher li m’hemmx iktar mistoqsijiet. Sur Grixti, nirringrazzjak u nitolbok biex, jekk jogħġbok, tirtira mill-Kamra sakemm il-Membri jiddiskutu bejniethom. Grazzi għalissa.

Fil-4.52 p.m. il-laqgħa kienet sospiża sabiex il-membri jkomplu jiddiskutu bejniethom in camera u rriżumiet fil-4.53 p.m. 

IĊ-CHAIRPERSON: Onor. Membri se nkomplu din il-laqgħa. Il-mistoqsija hi n-nomina tas-Sur Wayne Grixti għall-kariga ta’ Chairperson tal-Bord tal-Malta Digital Innovation Authority. Dawk favur? (Onor. Membri: Aye) Dawk kontra? Agreed. Mela n-nomina hija approvata unanimament.

Insejħu lis-Sur Wayne Grixti sabiex jidħol fil-Kamra.

Is-Sur Wayne Grixti daħal lura fil-kamra tal-Kumitat. 

IĊ-CHAIRPERSON: Sur Wayne Grixti, dan il-Kumitat iddeċieda li jagħti parir favur il-proposta tal-ħatra tiegħek bħala Chairperson tal-Bord tal-Malta Digital Innovation Authority. Għaldaqstant se niktbu lill-Ministru għall-Ekonomija, Fondi Ewropej u Artijiet f’dan is-sens. Nirringrazzjak u nawgurawlek. Tajjeb ngħidu li ġejt approvat b’mod unanimu.

IS-SUR WAYNE GRIXTI:  Grazzi.

IĊ-CHAIRPERSON: L-Onor. Karol Aquilina.


LAQGĦAT FUTURI

ONOR. KAROL AQUILINA: Aħna rċevejna 12-il nomina ta’ ambaxxaturi. Forsi niġbdu l-attenzjoni tal-Ministru li idealment ma jiġux lots ta’ tużżani, imqar nofs tużżana.   

IĊ-CHAIRPERSON: Naqsmuhom.

ONOR. KAROL AQUILINA: Jaf toħloq problema minħabba l-liġi kif inhi u d-dealines li hemm. Jien xtaqt nissuġġerixxi li forsi naqblu kif se nipproċedu biex nagħmluhom dawn. Forsi huwa l-każ li niftiehmu li nagħmlu tliet laqgħat u nagħmlu erbgħa kull darba, u idealment ikunu maqsumin - anke minħabba n-natura tal-mistoqsijiet kif isiru - li jkun tnejn li huma diġà ambaxxaturi u qed jiġu maħtura xi mkien ieħor u tnejn li huma kompletament ġodda.   

IĊ-CHAIRPERSON: Tnejn li trid terġa’ tikkonfermahom, għax se jibdlu l-pajjiż biss.

ONOR. KAROL AQUILINA: Hekk inħaffu ftit għax in-natura tal-mistoqsijiet ikunu differenti. (Interruzzjonijiet) Le, ma ndaħħluhomx flimkien, separatament.

IĊ-CHIARPERSON: Jien min-naħa tiegħi naqbel. Jekk hawn qbil, nistgħu mmexxu hekk. 

ONOR. KAROL AQUILINA:  Forsi s-Segretarja tindikalna ftit dati u naqbdu u nagħmluhom.

[bookmark: _Hlk177026537]IS-SA EMMA TERRIBILE (Skrivana tal‑Kumitat): Kulma għadni rċevejt huma żewġ proposti. L-oħrajn għadhom ġejjin.

IĊ-CHAIRPERSON: Jien naħseb li jekk jidħlu erbgħa li jkunu kif qal l-Onor. Aquilina, tnejn u tnejn immexxu. Li jidħlu l-ewwel immexxuhom.

ONOR. CLAYTON BARTOLO: Għandna time limit biex nagħmluhom u t-time limit huwa ta’ kollha l-istess.

ONOR. KAROL AQUILINA: Jien nantiċipa li se jkollna ftit problema wkoll għax jien għandi ma nafx kemm-il kumitat ġejjin, jiġifieri rrid nevita li ...

ONOR. CLAYTON BARTOLO: Naqblu.

IS-SA EMMA TERRIBILE: Ngħidu pereżempju Wednesdays? Naqblu l-ewwel Wednesday available, imbagħad meta jiġu l-erbgħa l-oħra...

ONOR. KAROL AQUILINA: Jien qed nikkalkula 20 minuta kull wieħed.

IĊ-CHAIRPERSON: 20 minutes, not more than 30 minutes jieħdu.

ONOR. ANDY ELLUL: Naqblu.

IĊ-CHAIRPERSON: Qegħdin naqblu li from next Wednesday jekk jidħlu r-risposti. S’issa wieħed daħal bir-risposti għall-mistoqsijiet li bgħatnielhom.

IS-SA EMMA TERRIBILE: Jien bgħattilhom l-ġimgħa l-oħra.

ONOR. KAROL AQUILINA: Ħaġa oħra, x’se nagħmlu jekk uħud minnhom ma jkunux Malta?

IĊ-CHAIRPESON: Kollha residenti Malta naħseb.

IS-SA EMMA TERRIBILE: Le, hemm minnhom li mhumiex residenti Malta bħalissa, imma fil-każ, jekk tajjeb għalikom, nikkuntattjawhom online. 

ONOR. KAROL AQUILINA:  Agreed.

IĊ-CHAIRPERSON: Qegħdin naqblu. Grazzi, Sinjuri. Il-laqgħa hija aġġornata.

Fil-4.55 p.m. il‑Kumitat aġġorna għal data li kellha tiġi komunikata aktar ’il quddiem.

